
	ХОЁУЛАА ЗАГАС БОЛЧИХ УУ?

	 

	Ням гарагийн өглөө Нямаа хүү эртлэн босжээ. Аав нь шинэ өдрийн сонин уншиж суув. Нямаагийн ээж онгоцонд цэвэрхэн ус дүүргэж өгөхөд

	— Аав аа, ус бэлэн боллоо. Сэлцгээе гэж Нямаа баярлан хашхирав.

	Амралтын өдрийн өглөө бүр ийнхүү аав хүү хоёр онгоцтой усанд ханатлаа умбан тоглож, аав нь Нямаад усанд сэлэх элдэв сонин хөдөлгөөн заадаг байлаа.

	Нямаа бүсэлхийгээ татсан бүлээхэн усанд орж уртаар амьсгал аваад жараахай адил шалмагханаар доош умбан далдрав. Эцэг нь нээг, хоёр, гурав... арав, арван нэг, арван хоёр, арван гурав, арван дөрөв... хэмээн тоолоход сая Нямаагийн толгой уснаас шомбосхийн гарч ирлээ. Тэр толгойгоо сэгсэрч:

	— Аав аа, би мундаг байна уу? гэхэд эцэг нь

	— Сайн байна. Усан доорх амжилтаа нэг секундээр ахиуллаа. Түрүүчийн амжилт арван гурав секунд байсан, өнөөдөр арван дөрөв боллоо гэв.

	Эцгийн үгэнд урамшсан хүү усны мандал дээр дээш харан хэвтээд гар, хөлөө үл мэдэгхэн хөдөлгөж нэн урнаар чичиргэнэн тогтоход аав нь загас адил сонин байна гэж магтав. Нямаагийн хоёр нүд очлон гэрэлтэж:

	Аав аа, би яг загас шиг байна уу? гэж лавлан асууснаа хариу хүлээлгүй дуугаа намсган:

	— Аав аа, нааш ир! гээд эцгийнхээ чихэнд шивгэнэн хоёулаа загас болчихъё. Тэгэх үү, аав аа? За тэгье, тэгье. Чиш-ш... чимээгүй! Ээжид мэдэгдэлгүй загас болчихъё. Ээж бид хоёрыг уснаас гарч ирэхийг хүлээгээд л байна. Хүлээгээд л байна. Тэгээд дуудна. Хоёулаа огт дуугарахгүй юм шүү. Хоёр гоёхон загас болчихсон шив шув, шив шув гээд л усан дотроо сэлээд байя. Ээж дуудахаа болиод ороод иртэл бид хоёр байхгүй. Харин хоёр гоёхон загас онгоцтой усан дотор хөвж явна! гээд Нямаа гижигдүүлсэн юм шиг час часхийн баясан инээв.

	Бүр одоохон загас болж хувирахад хамаг бие цогцсоороо, харцаараа хүртэл бэлэн болчхоод байгаа хүүгээ үзээд эцэг нь Нямаагийн толгойг илэн өхөөрдөж:

	— Харин ээ хө, загас болдог юм билүү, яадаг юм билээ? гэхэд Нямаа

	— Болчихъё, болчихъё аав аа гэж түүнийг шамдуулав.

	— Чиш-ш, чимээгүй. Юу дуугарч байна аа. Чи сонсож байна уу?

	Нямаа уснаас өндийж толгойгоо гилжийлгэн, чихээ дэлдийлгэн байж чагнаснаа

	— Аа энэ үү? Ээж хуушуур хайрч байна гэлээ.

	— Нээрээ тийм байна. Ээж нь тэнд чи бид хоёрт хуушуур хайрч байтал бид хоёр энд загас болчихсон байвал мөн сониноо хө. Ээ мөн сонин юм болно доо. Орж ирээд хартал том, бага хоёр загас! Энэ загасыг чинь Ганаа, Нямаа хоёртоо шараад өгчихье гээд ээж нь чи бид хоёрыг танилгүй барьж аваад хуушуур хайрч байгаа хайруулын таваг руугаа хийчихвэл яах вэ? Аан? Нэгэнт загас болчихсон болохоор чи бид хоёр үг хэлж чадахгүй шүү дээ. Тийм үү? За яах вэ, загас болох уу, эсвэл болих уу?

	Нямаа үнэхээр халуун тогоонд орчихсон юм шиг айсан байдалтай түүн рүү харснаа:

	— За тэгвэл больё, аав аа. Хүн хэвээрээ байя. Хүнийг хайруулын тавагт хэн ч шарж чадахгүй шүү дээ. Тиймээ, аав аа? гэж итгэлтэй өгүүлэв.

	 


АЛХАА

	 

	Аав нь бугуйн цагаа харан харан, түргэн түргэн алхаж Нямааг «дэгдээд бай, миний хүү» хэмээн яаруулж явлаа. Нямаа эцгийнхээ долоовор хуруунаас зүүгдсэн бяцхан гараа тавилгүй үе үе зэрэгцэвч үнэхээр чац дутан хоцорчхоод гүйн гүйн шогшиж, гүйцэн алдаж явлаа. Аав нь улам хурдан алхаж:

	— Нямаа, чи яагаад тушаатай юм шиг явж ядаад байна вэ? Түргэлээч. Өглөөний сонсголоос хожимдлоо гэж уцаарлахад хүү улаахан хацраа тумбайлган, уруул амаа өмөлзүүлэн гоморхож:

	— Аав аа, тэгвэл хоёулаа хөлөө сольчихъё. Таныг том алхаж байхад би гурав жижиг алхаж байна шүү дээ гээд нүдэнд нь нулимс мэлтэлзэв.

	 


САЙХАН ХӨШӨӨ

	 

	Нямаа аавтайгаа хамт үзэсгэлэн үзжээ. Тэнд олон сайхан баримал дэлгэн тавьсан байлаа. Бүгд амьд мэт гоёмсог ажээ. Улаан таван хошуу хадсан шовгор ногоон малгайтай өвөөг аав нь «Ардын хувьсгалын партизан, атаатан дайсантай амь хайргүй тулалдаж ялан дийлсэн баатар хүн. Ийм өвөө нар хэрэв байгаагүй бол өнөөдөр чиний цэцэрлэг, тэр олон гоё тоглоом байхгүй ч байж мэдэх байсан юм» гэлээ.

	— Яагаад тэр вэ, аав аа? гэвэл

	— Яах юу байх вэ, дайснууд аваад явчихгүй юу! гэж аав нь хариулжээ. Нямаа тэр өвөөг сэтгэлдээ ихэд хайрлав.

	Чагнуураа зүүсэн эмч эгч тэнд бас байв. Их сайн хүн дээ. Эртүүд чиний чихийг ёо-ёо болоход энэ эмч зүгээр болгож өгсөн шүү дээ. Таньж байна уу? гэж аав нь Нямаагаас асуужээ.

	Ойртохоор сайн мэдэгдэхгүй байсан хэр нь жаахан холдоод харахаар нээрээ яг мөн байлаа. «Би яагаад өөрөө эхэлж таньсангүй вэ. Сүүлд Хандаа эгчтэй уулзвал заавал өөрт нь хэлэх юм шүү. Хэрэв өөрөө мэдээгүй явсан бол надад лав баярлана даа» гэж Нямаа баясан бодлоо.

	Ган өрмөө тулж гарынх нь булчин зангирсан уурхайчин ахын хөрөг, өмссөн малгай нь сүртэй сайхан харагдав. Газар дор ажилладаг болохоор малгайныхаа оройд чийдэнтэй байдгийг Нямаа киноноос хараад мэдэж авсан юм.

	Энэ ахын чинь гаргасан нүүрсийг шатааж байж манай байшинг халааж байгаа юм, хүү минь. Хэрэв энэ ах чинь нүүрс өрөмдөж гаргаагүй бол байшин маань халахгүй, халуун ус ирэхгүй, эмээ ээж, нялх дүү чинь даарна шүү дээ! гэж аав нь хэлэв.

	— Тэгвэл дүү даараад хатгалгаа тусна. Тэгээд эмнэлэгт хэвтэнэ. Тиймээ, аав аа? гэж Нямааг асуухад эцэг нь

	— Тиймээ. Тэгэхдээ энэ ах чинь нүүрсээ өрөмдөхөө огт болихгүй. Их ажилсаг сайн хүн байгаа юм. Тэгэхээр бид даарахгүй. Дүү нь ч өвдөхгүй гэлээ.

	Их сайн хүн юм даа. Багшийнхаа өгсөн чихрийг, идэлгүй хадгалж байгаад маргааш энэ ахад өгье гэж Нямаа дотроо хатуу шийдэв.

	Өргөн талын дундуур жолоо сунган хатируулж яваа уртын урт уурга суналзуулсан хүнийг аав нь ардын нэгдлийн аварга адуучин байна гэлээ. Зоригтой, чадалтай, золбоотой эр гэж тэр хүнийг бас магтав. Нямаа адуучныг сонирхон ажиглаж зогссоноо:

	— Аа би мэдлээ. Сайн хүн л сайхан хөшөө болдог юм байна шүү дээ. Энд дандаа тийм байна. Хамгийн сайн хүн бол хамгийн том, бүр уул шиг сүрлэг хөшөө болно. Сүхбаатарын хөшөө сүрлэг том шүү дээ. Тэр бол хамгийн сайн хүн гэж багш хэлсэн. Тийм үү, аав аа? гээд эцгийгээ ээрсэн харцаар эгцлэн ширтэв.

	 


НАЙМЫН ТОО

	 

	Гурван сарын найман болж Нямаа өдөржин сууж хичээж зурсан зургаа ээждээ бэлэглэв. Тэр, цэлмэг тэнгэрт нисэж яваа цэгээн тагтааг өнгө ялган зуржээ. Тагтаа амандаа наймын тоо зуусан байв. Тэр тагтаа наймын тоог тэдний гэрт авчирснаар ээжийн баяр эхэлжээ. Аав хүү хоёр цай чанаж, бууз жигнэв. Ширээ засаж, идээ бэлтгэв. Охин дүү нь ээжийн дэргэд суугаад тавагтай чихрээс аль дуртайгаа авч Нямаад зориуд гайхуулах гэсэн юм шиг мөнгөн цаасыг нь шажигнуулан задалж амтат чихрээ амнаасаа бултгануулан хүлхэхийг харахад хорхой хүрээд хэцүүхэн байжээ. Гэвч Нямаа сэтгэлийн их тэсвэр гаргаж «Гайгүй дээ хэдхэн хоноод аав бид хоёрын баяр болох юм чинь. Тэгэхэд чамайг ингэж суухыг харах юмсан. Цэргийн баяр чинь та нарынхаас хавьгүй давуу шүү дээ» гэж сэтгэлээ тайтгаруулан бодовч өөрийн эрхгүй тэр зүг үе үе нүд хаян шүлсээ залгиж байв...

	Тэр өдөр телевизороор олон сонин сайхан нэвтрүүлэг дамжууллаа. Хүүхдүүд эхийн тухай дуу дуулж, ээждээ зориулж уран гоё шүлэг уншив. Эмэгтэйчүүдийн баярт зориулсан инээдмийн кино бас гарлаа. Тэр кинонд нэг жолооч ах ачааны машинаар наймын тоо эргэх гэж хэд хэд будилаад чадалгүй авто техникийн байцаагчид торгуулж орхив. Харсаар байтал гурван жижиг дарцаг дайраад унагачихжээ. Аав ээж хоёр нь түүнийг хараад хөхрөлдөв. Охин дүү нь бас дүйвээнээр тас тас инээлээ. Ганцхан Нямаа хүү тэр жолооч хархүүг дооглон хөхөрсөнгүй. Телевизорын дэлгэц рүү гайхан харж сууснаа:

	— Аав аа, яагаад энэ жолоочийг цагдаа ах зэмлэж байгаа юм бэ? Өнөөдөр чинь гурван сарын найман баярын өдөр биз дээ? гэж асуув.

	Зохицуулагч эрээн модоо гозгонуулан уурлаж түүн рүү ямар нэгэн юм хашхирч байлаа.

	— Яах юу байх вэ. Наймын тоо эргэж чадахгүй байгаа жолооч хүн машин яаж барих вэ гэж аав нь хэлэв.

	— Аав аа, наймын тоо чинь сайн тоо шүү дээ. Баярын тоо, тиймээ?

	— Тэгэлгүй яах вэ, миний хүү.

	— Тэгээд яагаад энэ жолоочид наймын тоо муу тоо болчихсон юм бэ? Тэр ах наймын тооноос айж байна шүү дээ. Хараач! гээд хуруугаараа заав.

	Үнэхээр жолооч гуай машиныхаа кабинаар чээжээ хагас гаргаад наймын тоо руу, дайраад унагачихсан гурван жижиг дарцаг руугаа харамссан мэт харж байв.

	 


ДУН ЦАГААН ШҮД

	 

	Аав нь хөдөөгөөс Нямаад тос даасан хүрэн бор хурууд, бас чихэртэй ээзгий авчирч өгчээ. Ааруул ээзгий маш сайхан амттай байсан тул Нямаа хүү тун их баярлаж торжигнотол мэрж сууснаа гэнэт босон харайж ааруулаа бондгорхон бор гартаа барьсан чигээрээ аавынхаа дэргэд дэгдэж хүрээд:

	— Аав аа, аав аа! Миний шүд хатуу ааруулыг хага хазаж байна. ёстой мундаг араа юмаа. Та хар даа.

	— Тиймээ. Яагаад тийм хурц шүдтэй болсноо миний хүү мэдэж байна уу?

	— Үгүй, яагаад тэр вэ, аав аа?

	— Яагаад гэвэл ээж чинь чиний шүдийг дандаа угааж цэвэрлэдэг шүү дээ.

	— Цэвэрлэхгүй бол яах вэ?

	— Шүдээ орой бүр унтахынхаа өмнө, бас өглөө босоод оо сойзоор сайн гэгч нь угааж цэвэрлэж байхгүй бол дорхноо муудчихдаг юм. Муудсан шүд амархан хорхойтдог. Шүд хэрэв хорхойтвол өвдөнө. Өвдсөн шүд үйрч унана. Одоо чи ойлгов уу?

	— Ойлголоо, аав аа! Үүнээс хойш би шүдээ угаахаас залхуурахгүй ээ.

	— Яралзсан дун цагаан шүдтэй хүүхэд хөөрхөн байдаг юм. Үүдэн шүд чинь уначихвал өвөө, өвөө гэж нөхөд чинь чамайг шоолно. Харин чи залхуурахгүй гэж аавдаа ам өгснөө мартуузай.

	— Мартахгүй ээ, аав аа. Тэгвэл хоёулаа гар бариад баталчихъя гээд Нямаа итгэлтэйгээр эцэг рүүгээ гараа сунгав.

	 


БАТАЛГААТАЙ ТОГЛООМ

	 

	Аав нь Нямаад эх орны үйлдвэрийн шинэ нэрийн бүтээгдэхүүн гоёмсог модон морь авчирч өгөв. Нэг хоногийн дараа Нямаа тэр морийг углуургаар нь салган эвдэж орхисон байлаа.

	— Хайран морь. Ингэж ганц хонуулалгүй эвдлээд хаяхыг чинь мэдсэн бол хэрэггүй авчирч өгч хэмээн аавыгаа харуусан хэлэхэд Нямаа ажиг ч үгүй урдаас нь:

	— Наад муу чинь баталгаагүй морь байна лээ. Худлаа гэвэл хар гээд орон дороос мөлийтөл элэгдэж хуучраад будаг шунх нь халцарч алга болсон төмөр танк гаргаж түлхүүрдээд модон морь луу тавьчихав.

	Төмөр танк хүржгэнэн давхиж модон морины хугархайг хэмх мөргөхөд ахин нэг хэсгээрээ салж уналаа. Нямаа хүү танк, морь хоёрыг ийнхүү мөргөлдүүлэн тоглож, модон морио эвдэлжээ.

	— Төмөр, мод хоёрын аль нь бат бэх байх вэ? Чи сайн бод. Тэгээд бас морь, машин хоёрыг хэн хэзээ мөргөлдүүлж байсан юм бэ? гэж аавыгаа зэмлэхэд Нямаа

	— Үгүй ээ, аав аа миний энэ танк бол жинхэнэ бат бөгөөд баталгаатай зөвлөлтийн танк байхгүй юү. Уул хадыг ч мөргөсөн эвдрэхгүй. Дайсныг хэмх дайрч баатар гавьяа байгуулан шалгарсан танк. Манай цэцэрлэг дээр бас Дандар баатрын баталгаатай алаг морь бий. Би таны авчирч өгсөн энэ морийг тэр морьтой адил байна уу, үгүй юү гэж үзсэн юм. Тэгсэн чинь баталгаагүй юм байна лээ. Та надад үүнээс хойш баталгаатай л тоглоом авчирч өгч бай. За юу, аав аа ?Баталгаатай тоглоом огт хэмхэрдэггүй юм. Яг үүн шиг гээд газраас төмөр танкаа авч дээр өргөн үзүүлэв.

	Нямаа хүүтэй энэ гэрт хамт ирж хамт ижилдэн дассан тэр тоглоомон машин ахиад бяцхан дүүг нь өсгөх эдэлгээтэй хэвээрээ гялалзаж байлаа.

	 


ЭРХЛЭХЭД ДУРГҮЙ

	 

	Ээж нь Нямаад нүдээ хөдөлгөн бас дуугардаг хөөрхөн хүүхэлдэй бэлэглэв. Нямаа түүгээр хагас өдөр тоглоод уйдаж дүүдээ өгчээ. Охин дүү нь хүүхэлдэйг эвтэйхэн өлгийдөж өөрийнхөө хүүхэлдэйтэй зэрэгцүүлэн тавиад уйдахыг үл мэдэн наадаж эхэллээ. Харин Нямаад эвдэрхий морь элэгдсэн танкнаас өөр тоглочихмоор тоглоом олдсонгүй учир ааваасаа шинэ тоглоом авч өгөөч гэж нэхлээ. Ээж нь түүнийг гайхан харснаа

	— Өчигдөрхөн би чамд хачин хөөрхөн хүүхэлдэй авч өгөөгүй билүү гэж асуухад Нямаа

	— Тэрүүгээр чинь яах юм бэ. Авах бүр л аа, аа гээд эрхлээд байх юм байна. Надад эрхэлдэг тоглоом хэрэггүй, харин эвлүүлж босгодог тоглоом л сайхан. Аав аа, аваад өгчих л дөө. За юу, аав аа гэж үнэнээсээ гуйгаад хариу хүлээн зогсов.

	 


ДУРАН ХАР НҮД

	 

	Нямаа эцгийнхээ нүүр өөд дүрлийтэл сониучирхан ширтсэнээ:

	— Аав аа, аав аа та намайг харж байна. Яг харж байна. Тээр... гэж баясан хашхирав. Эцэг нь түүнийг гайхан харснаа

	— Харалгүй яадаг юм бэ. Би нүдээ аниагүй байна шүү дээ гэв. Нямаа бүр хоёр нүдээ гурвалжлан аавынхаа нүүр лүү ойртон шагайж,

	— Яг дуран шиг юмаа гээд дороо дэвхцэн час час хөхрөв. Аав нь улам ч гайхаж

	— Чи юу яриад байгаа хүүхэд вэ? гэхэд Нямаа:

	— Та толинд өөрийгөө хараач. Таны нүдэн дотор би харагдаж байна шүү дээ. Тэр харахгүй юу, миний ам хөдөлж байгааг. Нүдэн дотор чинь би хөдөлж байгаа болохоор та намайг харж байж таарна шүү дээ. Аав аа, таны нүд дуран юм уу? гэлээ. Эцэг нь сая учрыг олж хүүгийнхээ толгойг илээд

	— Дуран хар нүдтэй, дун цагаан шүдтэй... гэж үлгэр туульст сайн хүүхдийн тухай сайхан бичсэн байдаг шүү дээ. Хүү минь энэ их учиртай үг. Хүний нүд бол амьд дуран юм. Анчин хүн дурангийнхаа харааг хайрлаж, арчилж хамгаалж байдаг. Тэгэхгүй бол дурангийн хараа алдагдаж, тоос шороонд дарагдаад амархан муудна. Хүн бол дуран хар нүдээ бүр ч илүү хайрлан хамгаалах ёстой. Орон дээрээ хэвтчихээд ном уншвал, бас нүдэндээ хэт ойртуулж баривал нүдэнд хортой. Ширээн дээрээ хазгай сууж бас болохгүй. Шивнэлдэж яриад хичээл үймүүлж бүр ч болохгүй гэхэд Нямаа:

	Аа би мэдлээ, мэдлээ. Багшийнхаа үгэнд сайн орж, баллуур харандаагаа зөв барьж, цэх шулуун томоотой суугаад, цэвэрхэн гоё зурах хэрэгтэй юм байна. Тэгвэл нүд муудахгүй дуран шиг хэвээрээ байна тиймээ аав аа гэв.

	 


ОЙ МОД ШИГ ОЛОН ҮЛГЭР МЭДНЭ

	 

	Нямаа таван гоё үлгэр мэддэг байв. Орж ирсэн хүн бүрд Нямаа тэр үлгэрээсээ харамгүй ярьж хариу үлгэр хэлж өгөөч гэж шалж нэхнэ. Нэг өдөр тэднийд нагац ах нь нэгдүгээр ангийн сурагч охин Чимгээгийнхээ хамт айлчлан иржээ. Нямаа хүү, хамуутай хар даагатай баатар хүүгийн тухай хамгийн дуртай үлгэрээ ярилаа.

	— Чамд энэ үлгэрийг хэн зааж өгсөн юм бэ? гэж Чимгээ эгч нь түүнээс асуув.

	— Аав зааж өгсөн юм. Би ахиад чамд долоон ногоон өндөгний тухай маш гоё үлгэр ярьж өгье гэж Нямаа түүнд хэлэв. Ингээд муур, нохой хоёрын эв түнжингүй болсон намтрын тухай үлгэр ярьжээ. Ярьсаар байгаад Нямаа таван үлгэрээ дорхон нь дуусгаад Чимгээг үлгэр хэлээч гэж гуйлаа. Чимгээ түүнд ойд явсан хоёр хүүхэд баавгайтай тааралдаж нэг нөхрийнхөө чанарыг хэрхэн яаж шалгасан тухай сонин учрал ярьж өгчээ.

	— Чамд энэ гоё үлгэрийг хэн зааж өгсөн юм бэ? гэж Нямаа түүнээс асуув.

	— Би өөрөө номоос уншсан юм. Одоо чамд аавынхаа зааж өгсөн өөр нэг үлгэрийг ярьж өгье гээд Чимгээ хүлэг сайн морины тухай туульс хэлэв. Тэр үлгэр Нямаагийн мэддэг үлгэрээс илүү гоё үлгэр байлаа. Нямаа дув дуугүй чагнаж сууснаа

	— Танай аав тэгвэл манай ааваас илүү олон үлгэр мэдэх үү? гэж асуулаа.

	— Мэдэлгүй яадаг юм бэ. Танай аав манай аавын дэргэд юу ч биш. Манай аав бол мянга түмэн үлгэр мэддэг юм гэж Чимгээ бардамнан хариулав. Нямаа Чимгээг бишрэнгүй харснаа үл итгэсэн янзтай:

	— Мянга түм гэдэг чинь ой модноос олон уу? гэж асуув.

	— Аль ой модноос?

	— Яагаа вэ манай зуслангийн уулын ой модноос.

	— Нөгөө миний төөрөх шахсан уу?

	— Тиймээ, тийм.

	— Түүнээс олон байж чадахгүй байх аа. Тэндхийн модыг чинь хэн ч тоолж барахгүй шүү дээ.

	— Ура! Тэгвэл танай аав чинь манай аавыг гүйцэхгүй юм байна. Манай аав чинь ой мод шиг олон үлгэр мэддэг хүн байхгүй юу гээд Нямаа эгчийгээ шоолон инээв. Тэр хоёрын маргааныг сонсож суусан томчуул нирхийтэл инээлдэхэд Чимгээгийн царай чавга шиг улайлаа.

	 


МӨРӨӨДӨЛ

	 

	Ганбатын оюутан үеийн дотнын нөхөр Ганхуяг Москва хотноо сансрын нисэгчдийн хэсэгт бэлтгэл хийхээр явах гэж байв. Тэр явахаасаа өмнөхөн тэднийд зочлохдоо Нямаа хүүд, тийрэлттэй хөдөлгүүр бүхий гоёмсог бөгөөд хүчирхэг онгоц бэлэглэж «Ту», «Ил», «Як» хэмээх олон сайхан онгоцны тухай үлгэр шиг сонин зүйл ярьж өгчээ.

	Тэр шөнө Нямаа хүү онгоц зүүдэллээ. Тэдний цэцэрлэгийн дээгүүр цас адил гялалзсан мөнгөн цагаан хөлгүүд хүнгэнэлдэн бас аварга том сэнстэй нов ногоон өнгөтэй нисдэг тэрэг эргэлдэж өнгө өнгийн шүхэр алаглуулан цацав. Хүүхдүүд хөөр баяр болж тэнгэрээр нэг тархсан өнгө өнгийн шүхрийн өөдөөс нисэх дөхөн харайж зам тосон гүйлдлээ. Улаан, цэнхэр өнгийн шүхэр улам улам томрон тодорч алгуурхан доошилсоор Нямаагийн цэцэрлэгийн хашаа дотор газардав. Нисэгчийн чихэвчтэй хар малгай өмссөн хүн Ганхуяг ах мөн байлаа.

	— Ах аа, та сансраас нисээд ирж байгаа юм уу? гэж Нямаа хүү түүнээс асуув. Ганхуяг ах яралзтал инээгээд толгой сэгсэрч

	— Үгүй ээ, ах нь танай цэцэрлэгээс ирээдүйн сансрын нисэгчийг сонгож авахаар зориуд шүхрээр бууж байгаа юм. Энэ олон шүхэр бол цөм хуурамч шүхэр. Ганц миний буусан шүхэр л жинхэнэ шүхэр юм. Танай цэцэрлэгийн хүүхдүүдээс хэн эхэлж энэ жинхэнэ шүхрийг олж тоссон нь ирээдүйн сансрын нисгэгч болох ёстой байсан юм. Чи эхэлж оллоо. Тэгэхээр чи сансрын нисэгч болно гэв.

	— Ганхуяг ах аа, би таны өгсөн тийрэлтэт онгоцыг... гэтэл Ганхуяг ах нь дээш тэнгэр рүү хөөрөн нисчихэв. Улаан, цэнхэр алагласан тэр шүхэр хөөрөн дээшилсээр толбо адил жижгирч түдэлгүй нүдэнд үзэгдэхгүй боллоо. Тэнгэрт бөртийх ч үүлгүй хадган цэнхэр өнгөтэй байв. Түрүүхэн нь тэнгэрт алаглан байсан шүхрүүд бүгд алга болжээ.

	Манай Ганхуяг ахынхаас бусад нь бүгд хуурамч шүхэр юм чинь тэгэлгүй яах вэ гэж бодоод Нямаа цэцэрлэг рүүгээ эргэж хартал олон цагаан онгоц цэцэрлэгийн үүдэнд буучихсан хүүхдүүдийг гэр гэр рүү нь аваачихаар ар араасаа хөөрөн нисэж байв.

	— Нямаа, босоорой миний хүү. Цэцэрлэгт явах цаг нь болчихлоо гэж ээж нь дуудаад түүнийг нойроос сэрээчихжээ. Нямаа саяхан нүдэнд харагдан байсан олон цагаан онгоц, өнгө өнгийн шүхрээ бодолхийлэн хэсэгхэнтэй хэвтсэнээ ухасхийн босож цэцэрлэг рүүгээ учиргүй яаран гүйв. Унтаж байж зүүдэндээ үзсэн Ганхуяг ахын жинхэнэ шүхрээс хоцорчих магадгүй гэж тэр гэнэтхэн айжээ. Замдаа Нямаа

	— Аав аа, би сансрын нисэгч болчихвол та яах вэ? гэж асуув.

	— Аав нь тэгвэл баярлана.

	— Баярлаад яах вэ?

	— Баярын нулимс унагана даа. Миний муу хүү овоо доо гээд олон хүний дундуур хүүгээ үнсэх гэж өөдөөс чинь зүтгэнэ биз.

	Нямаа ихэд сэтгэл ханасан царайгаар баясан мишээж товор товор алхангаа

	— Би таныг заавал баярлуулна аа. Сансрын нисэгч болж байгаад таныг заавал уйлуулна! гэв.

	 


ОНГОЦ ЧИНЬ ШУВУУ ЮМ УУ?

	 

	Нямаа ааваасаа эсвэл Ганхуяг ахаасаа түмэн зүйлийг шулганан асууж шалгаадаг байв. Ганхуяг бол бяцхан хүүгийн хамгийн дотнын нөхөр асуусан бүхнийг хариулж чаддаг гайхалтай ухаантай хүн билээ. Нямаа нэг удаа Ганхуяг ахынхаа жолоодсон мөнгөн цагаан онгоцонд суугаад аавынхаа хамт амралт руу нисжээ. Тэртээ дор адуун сүрэг асгасан шагай шиг талын энгээр таруухан бэлчиж, хаа нэгтээ үзэгдэх мөөгөн цагаан гэрүүд товч төдийхөн мэт жижгирч харагдана. Нямаа эл бүхнийг алмайран ширтэж, зүрх догдлон хөөрч явлаа. Түүний хоёр суганд жигүүр ургаж өөрөө халин дүүлэн дэвж явах шиг санагдах ажээ. Энэ олон гэрийг цэцэрлэгийнхээ тоглоомын хүрзээр дээрээс нь хусаад хусаад авчхаж болох бус уу гэсэн гэнэхэн, соньхон бодол жаал хүүгийн толгойд эргэлдэнэ. Онгоцны далавчийг харвал үл мэдэг хэвийн хазайж хөх тэнгэрийн хүлэг уулын үзүүр дээгүүр даялан эргэж байв.

	Хүү гэнэт суудлаасаа босон харайж, нисэгчийн кабин руу гүйж орлоо. Эцэг нь түүний гараас шүүрэн барьж авлаа. Хүүгийн хоёр нүд хязгааргүй баяр баяслаар гэрэлтэж амьсгаагаа дарж ядан

	— Ганхуяг ах аа, онгоц чинь шувуу юм байна шүү дээ. «Ту— 144» бол хун, бөмбөгдөгч Як чинь бүргэд шувуу юм байна. Энэ «Ил— 18» яг л шувуутай адилхан эргэлдэж байна гэж хашхирав. Жаал хүүгийн шингэн дуу онгоцны хүржгэнэх чимээнд бүдэгхэн боловч тодхон сонсогдож байв. Нисэгч Ганхуяг түүний зүг харан инээмсэглээд зөвшөөрсний тэмдэг болгож толгой дохив. Ганхуяг ах зөв гэж байна, яг л шувуу юм даа. Тагтаа шиг онгоц хийх юм сан. Тэгээд дэлдэн дүүгээ аваад нисэх юмсан гэж Нямаа мөрөөдөн зогсов.

	 


ТАГТААНЫ ХЭЛЭЭР ЯРЬЖ БАЙНА

	 

	Нямаа цонхоор гадагш ямар нэгэн зүйлийг удтал сонирхон харж зогссоноо гэнэт нэгийг санав бололтой эцгийнхээ өрөөнд салхи татуулан шуугьж ороод нүдээ бүлтгэнүүлж, уруул амаа өмөлзүүлж хүг хүг дуугарч нааш цааш тоодгонон гүйв. Эцэг нь үзэг, цаасаа түр салгаж хүүгийнхээ элдвээр маяглахыг гайхан харж түүний зүг асуунгуй харцаар ширтлээ. Нямаа толгойгоо цогнойлгон хүзүүгээ тугдайлгаад дороо эргэлдэн тонголзож хүг хүг дуугарч байснаа огцомхон эргэж аавынхаа өмнө ирж хоёр нүдээ эргэлдүүлэн хошуугаа цорвойлгож жийв, жуув хэмээн хачин дуу авиа үүсгэж давтан давтан үглэв. Эцэг нь түүний дэлдэн чихийг мушгин «дүрсгүй амьтан шүү, чи» гэж өхөөрдөн инээгээд юмаа үргэлжлүүлэн бичих гэсэн боловч Нямаа эцэж цуцахыг үл мэдэн ямар нэгэн зүйл нэхэх мэт шулганасаар байлаа.

	— За миний хүү явж тогло. Хэлгүй юм шиг юунд ингэж байдаг юм бэ? Муухай шүү дээ, хүүхдүүд шоолно гэвэл Нямаа ихэд гомдсон байдалтай.

	— Өө, аав аа та чинь, тагтааны хэл мэддэггүй юм уу? Би тантай тагтааны хэлээр ярьж байхад. Худлаа гэвэл, та харахгүй юу! гээд аавынхаа гараас хөтлөн цонх руу чирэв.

	Тагтан дээр хэсэг цэнхэр тагтаа талхны үртэс булаацалдан бужигналдаж яг л Нямаа шиг хүг хүг дуугарч байлаа. Арай бага шиг, торгон хүзүүтэй хөх тагтаа сүрэг дундаа дураараа аашлан тонгочиж заримынх нь амнаас хүртэл талх булаан авч иднэ. Нямаа түүнийг заагаад:

	— Тийм байгаа биз, аав аа. Энэ чинь би байхгүй юу. Өлсөж байна, хоол өг. Өлсөж байна, хоол өг! гэж танд дахин дахин хэлээд байхад та огт мэдэхгүй юм. Та тагтааны хэл сурчхаач, аав аа. За юу? гэж гуйжээ.

	 


БИ ЧИНЬ БАГШ ЮМ БАЙНА

	 

	— Аав аа, аав аа би чинь багш юм байна шүү дээ гэсээр Нямаа нэг их нээлт хийчихсэн хүн шиг бов бор царайдаа гэрэл гэгээ цацруулан мишээсээр орж иржээ. Эцэг нь хүүгээ хараад өөрийн эрхгүй инээмсэглэв.

	Нямаа түүнийг дагуулан нөгөө өрөө рүү орж охин дүүгийнхээ хажууд авчраад:

	— Анхаараарай, анхаараарай. Нээг, хоёр, гурав аа! гэхэд дүү нь ахыгаа даган хэлгийдүүхэн тоолов. Дараа нь Нямаа «Хуруун чинээ биетэй ч хувцсаа өөрөө угаая» гэж жингэнэтэл дуулахад Дариймаа охин толгойгоо гилжийлгэн, нүдээ эргэлдүүлэн байж хамт дууллаа. Нямаа шалан дээр хөглөрөн буй тоглоомоо нэг нэгээр авч эвтэйхэн өрж эхлэхэд Дариймаа ахыгаа сэм сэмхэн харж ихэд хичээнгүйлэн дуурайж тоглоомоо тэгшхэн хураав. Ах нь гэнэт дүрсгүйтэн өрсөн тоглоомоо өшиглөн нураахад сээтгэр охин мөн дуурайлаа...

	Алагхан үрсийнхээ аашилж дүрсгүйтэхийг хараад эцэг нь:

	— Аавын хүү Нямаа чи алагхан дүүдээ багш мөн. «Ах нь сургаж, дүү нь сонсдог» гэсэн ардын цэцэн үг байдаг юм хүү минь. Охин дүү чинь нялх болохоор одоогоор юмны учрыг ойлгож мэдэхгүй балчирхан байна. Ах чамайгаа хүндлэн биширч, алхах гишгэхийг чинь хүртэл яг дуурайж хүн болох гэж хичээж байгаа юм, дүү чинь. Багшийн эрдэм шавьд гэдэг үнэн үг юм шүү хүү минь. Дүүдээ чи тоглоомоо эвлүүлэн хураахыг зааж өгсөн чинь их сайн хэрэг. Харин эргүүлээд нурааж байгаа чинь тун ч тусгүй байна даа. Дүү чинь «Ах ингэдэг юм байна лээ. Ах бол миний багш шүү дээ. Болох биз» гэж бодоод тоглоомоо эвддэг, хайртай хүүхэлдэйгээ хаялдаг хамгийн муу хүүхэд болчихвол яах вэ? Багш хүн чинь бусдад дандаа сайн сайхан, ачтай тустай, хэн бүхэнд хэрэгтэй юмыг биеэрээ үлгэрлэн сургадаг юм шүү. Мэдэв үү? гээд гэмшиж эхэлж байгаа хүүгийнхээ дэнхэр толгойг зөөлхөн илж, гирвэшиж зогсоо охиныхоо бумбагар хацрыг өхөөрдөн үнсжээ.

	 


МӨН Ч ХУРДАН ХӨЛ ЮМ АА

	 

	Нямаагийн ангийн хорин хэдэн хүүхэд зуун метрт уралдав. Нямаа хүү гараанаас харвасан сум шиг хамгийн түрүүнд цахилан гараад үеийнхэндээ гүйцэгдэлгүй янзага адил дэгдэн харайлгасаар барианд цорын ганцаар түрүүлэн хүрчээ. Хүмүүс алга ташин баяр хүргэж, багш нь баавгайтай чихрээр түүнийг шагнав. Нямаа их баярлаж тэр дор нь баавгайтай чихрээ идэх гэж цаасыг нь задалснаа амандаа хүргэлгүй тээнэгэлзэн зогсов. «Амттай чихрээ идчихвэл хэн надад түрүүлсэн гэж итгэх билээ» гэж боджээ. Нямаа могжгор бор гартаа чанга атгасан баавгайтай чихрээ идэлгүй эргүүлж эвтэйхэн боогоод аавдаа өгөхөөр хадгаллаа.

	— Хэн чамд ийм гоё чихэр өгөө вэ? гэж эцэг нь түүнээс асуухад Нямаа

	— Багш өгсөн юм, аав аа. Миний хурдан хөлийг шагнасан юм гэснээ хариу хүлээлгүй

	— Та үзэх үү? гээд жирийлгэв. Тоодгор эрээн пальтоны хормой нь жигүүр адил дэрвэн хийсэж, улаан шаахайны ширэн ул жирс жирсхийн гялалзаад хайсан хашааны булан тойрон алга боллоо. Эцэг нь хол хол харайлган гүйцэж очиход байдгаараа амьсгаадчихсан Нямаа өмднийхөө шуумгийг өөд сөхөн шилбээ гарган үзүүлж:

	— Тээр харав уу, аав аа. Мөн ч хурдан хөл юм аа. Өнөөдөр би ангийнхантайгаа уралдаад түрүүлсэн, сая танаас бас түрүүллээ. Миний хурдан хөлийг та шагнахгүй юм уу гээд баавгайтай чихэр лүүгээ харан шүлсээ залгив.

	 


БИ БҮР ЖИЖИГХЭН БОЛЧИХ ЮМ САН

	 

	Аавынхаа авчирч өгсөн ачааны машиныг Нямаа хэдэнтээ түлхэж шалан дээр тавьтал урагш ухасхийн жирийлгэж орны доогуур шурган орж хана мөргөөд зог тусав. Тэвш дээр нь эрээн бөмбөг, элдэв тоглоом, охин дүүгийнхээ орог саарал толгойтой хүүхэлдэйг хүртэл ачаад тавихад тэр машин ядарсан шинжгүй хүнгэнэн давхиж байв. Их хүчтэй, аргагүй л ачааны тэрэг мөн байлаа. Нямаа ахин дахин давхиулж ар өврөөс нь шинжиж шагайж үзсэнээ бодлогошрон уртаар санаа алдав. 

	— Миний хүү юунд санаа алдаа вэ? Баярлахгүй байна уу? гэж эцгийгээ гайхан асуухад Нямаа:

	— Аав аа, би бүр жижигхэн хүүхэд болчих юмсан. Яавал жаахан хүүхэд болдог юм бэ? гэв. 

	— Яах нь вэ чи. Одооч миний хүү бяцхан жаал л байна шүү дээ. 

	— Үгүй ээ, үүнээс бүр жижигхэн болох гэсэн юм. 

	— Өлгийтэй маамуу шиг үү?

	— Үгүй ээ, түүнээс ч бүр жижигхэн. 

	— Тоглоомон цэрэг шиг жижиг хүүхэд болохыг хүсээ юү?

	— Тиймээ, яг тийм. Яавал тийм жижиг болох вэ, аав аа?

	— Тийм жижиг болж чи яах юм бэ?

	Тугалган цэрэг шиг жижигхэн хүүхэд болчхоод би таны авчирч өгсөн энэ тэрэгний кабинд суугаад давхих гэсэн юм гэжээ. 

	 


БОРОО, БОРОО ОРООРОЙ

	 

	«Бороо бороо ороорой, оросын маамуу ирээрэй. Бороо бороо... » Хүүхдүүд ийнхүү баясан шуугилдаж тавхайгаа гялалзуулан гүйлдэнэ. Шиврээ бороо зөөлхөн шившиж, зүлэг ногоог услан сэргээж байв. Нямаа нөхдийн адил амаа ангайн тэнгэр ширтэж алгаа тосон давхиж явснаа зог тусав. Зуны бүлээхэн бороо ханаран ханаран намираатах пансан хөшиг адил түүнд үзэсгэлэнтэй гоёхон харагджээ. Борооны түм буман дусал, хөшиглөн цайвартах их үүлний тэндээс шугамдсан юм шиг эгц шулуухан шаагин бууж байв. 

	Бороо үүлнээс ордог юм байна гэж тэр хүү гэнэтхэн ухаарчээ. Их нээлт хийсэндээ зүрх булгилан баяссан Нямаа эргэн гэр лүүгээ чавхдав. 

	— Аав аа, аав аа аадар бороо үүлнээс буудаг юм уу? гэж түүнийг амьсгаадан асуухад эцэг нь

	— Тиймээ миний хүү, хурмастын үүлнээс хур бууж, газар дэлхийг тэтгэн, хүн амьтныг баясгадаг юм гэв. 

	— Аав аа, үүл чинь ус юм уу?

	— Тиймээ, миний хүү. 

	— Тэгвэл яагаад ус шиг цэнхэр биш, мөс шиг цагаан байдаг юм бэ?

	— Гол горхи, далай тэнгисийн ус уур манан болон дээш дэгдээд хурган цагаан, бас өтгөн хар үүлс болдог юм. Уур манан чинь цас адил цагаан өнгөтэй байдгийг чи мэднэ шүү дээ, Тийм болохоор үүл цагаан өнгөтэй байдаг юм. 

	— Ус чинь яахлаараа уур болж байгаа юм бэ?

	— Улаан наран төөнөн шарахаар ууршиж хөөрч байгаа нь тэр. 

	— Амнаас гардаг уур бас үүл болох уу, аав аа?

	— Тэгнээ хүү минь, тэвнийн чинээ цагаан үүл болно. 

	— Тэнд их хүйтэн үү, аав аа?

	— Хүйтэн, хүү минь их хүйтэн. 

	— Тийм болохоор мөс шиг хөлдчихөөд тэгээд тэнгэр дээгүүр өнхрөөд явах уу?

	— Салхинд туугдаад гээч. 

	— Салхинд туугдахдаа бороо болж ордог юм уу, аав аа?

	— Хөөрхөн жаалууд хөөцөлдөн тоглог гэж зунд нь бороо болж буугаад, хөрслөг багачууд хөгжилдөн гулгаг гэж өвөлд нь цас болж унадаг юм. 

	— Тэгээд эргээд л тэнгэртээ уур болж хөөрөөд үүл болж тогтох уу?

	— Тэгнээ. 

	— Тэгснээ ахиад л бороо болж, эсвэл цас болоод газарт буудаг юм уу?

	— Тиймээ. 

	— Тэгвэл би мэдлээ. Ээ гялай, ээ гялай.. Ус чинь уур болж, уур манан үүл болж, эргээд бас ус болж буудаг юм байна. Үүл гэдэг чинь уур, уур манан чинь өөрөө ус юм байна шүү дээ гэв. 

	 


ААВ АА, ТА ЦАГДАА БОЛЧХООЧ

	 

	Амралтын өдөр Нямаа нөхөдтэйгөө хамт тоглоомын талбайд тоглож байв. Тэгтэл гурван өндөр ах тэдний дэргэд хүрч ирээд жаалуудыг хүчээр босгон өөрсдөө хүүхдүүдийн тоглож байсан дүүжин даажин дээр сандайлан сууж халааснаасаа хайрцагтай тамхи гаргаж асаахаар завдав. Гэтэл хайрцагт нь ердөө ганцхан ширхэг тамхи байжээ. Гурван ах ганц ширхэг тамхиа хэн нь татах вэ гэж өндөр дуугаар маргацгаалаа. Аль аль нь «би татна» гэж зүтгэв. Тамхиа булаацалдаж байгаад дундуур нь хугалж орхилоо. Ингээд хов хоосон үлдсэн тэр гурван ах чанга чанга инээлдэн ийш тийшээ харснаа нэг нь Нямааг нааш ир гэж хуруугаараа занган даллав. 

	Нямаа бяцхан хулчийсан боловч зориг гарган хүрч очвол тэр ах найрсгаар инээмсэглэн түүний дал мөр рүү нөхөрсгөөр алгадаад

	— Жаал аа, чи гэртээ ороод аавынхаа тамхинаас гурван ширхгийг мэдэгдэлгүй дэлсээд ир! гэж тушаав

	— Манай аав тамхи татдаггүй шүү дээ, ах аа гэж Нямааг хэлэхэд

	— Өө чааваас даа гээд тэр ах газар нулимснаа:

	— Тэгээд танайд ерөөсөө тамхи байхгүй юм гэж үү гэлээ. Нямаа: 

	— Бий. Тогтох ах Москвагаас ирэхдээ авчирч өгсөн ёстой гоё эрээн хайрцагтай тамхи толины өмнө байгаа. Би хайрцгаар нь тоглох сон гэж дандаа боддог. Даанч тамхи нь барагддаггүй юм гэв. 

	— За миний дүү гүйж очоод тэр тамхиа аваад ир. Бид гурав хайрцгийг нь чамд өгчихье. Би тамхитай, чи гоё хайрцагтай болно. Наймаа тохирох уу? Нямаа яльгүй эргэлзсэнээ:

	— Ах аа, би ээжээс гуйя. Тэгэх үү? гэлээ. 

	— Үгүй ээ, гуйж огт болохгүй. Чамайг хэлбэл аав, ээж чинь гоё хайрцагтай тамхиа өгөхгүй. Зүгээр л дэлсчих!

	— Дэлсэнэ гэж яадаг юм бэ, ах аа? Тамхи руу цохиод авах юм уу?

	— Чи яасан тэнэг жаал бэ? Дэлсэнэ гэдэг чинь хэнд ч мэдэгдэлгүй авчих гэсэн үг байхгүй юу. Одоо ойлгов уу?

	— Аа мэдлээ. Кинонд гардаг шиг хулгайч болж тоглох гэж байгаа юм уу? Тоглож дуусаад надад эргүүлж өгнө биз?

	— Чамд хайрцгийг нь өгнөө өгнө. Санаа зоволтгүй. 

	— Доторх тамхийг нь?!

	— Танай гэрт хэн ч тамхи татдаггүй хойно, түүгээр яах юм бэ. Бид нар устгаж орхиё. За яв, яв. Чавганц шиг ямар олон үгэнд дуртай жаал бэ. Чих чинь улам дэлдэн болчихно шүү. 

	— За ах аа, би одоохон гээд Нямаа гэр лүүгээ дэгдэн гүйж одов. Тэр гэртээ амьсгаадсаар орж ирээд

	— Аав аа, та цагдаа болчхооч. Түргэл түргэл. Тэгээд хулгайчийг баривчилна гэж баясан хашхирав. 

	 


БОЛЖМОР АДИЛ ШУЛГАНАН НИСЭХ ЮМСАН

	 

	— Аав аа, би яагаад далавчтай болоогүй юм болоо? гэж Нямаа эцгээсээ асуув. 

	— Ямар далавч вэ?

	— Яагаа вэ, борхон болжморынх шиг. 

	— Болжморын далавчаар миний хүү яах гэсэн юм бэ? 

	— Би далавчтай болчихвол болжморуудтай хамт байшингийн дээгүүр шулганан нисэх гэсэн юм. Бас тэдэнд дулаан үүр яаж барихыг зааж өгнө. Өвөл болохоор болжмор чинь их даардаг юм байна лээ. Та харсан уу? Өчигдөр өглөө болжморууд бүгдээрээ манай байшингийн тагтан Нэр нугдайгаад хөдлөлгүй суучихсан нүдээ бүлтгэнүүлээд л байсан. Лав их даарсан байх аа. Би далавчгүй болохоор байшингийн дээвэр, шонгийн модны оройд гарч чадахгүй шүү дээ. 

	— Чи болжморын хэл мэдэхгүй шүү дээ. Болжморууд миний хүүгээс үргээд үргээд ойртуулахгүй нисчих байлгүй. Тэд чинь их аймхай амьтад. Чамайг тийм сайн хүү, үүр барьж өгөхөөр ирж байна гэж лав мэдэхгүй биз. 

	— Тэгвэл би хүний хэлээр ярьдаг болжмор болчихгүй юу. Тэгээд тэдэнд шонгийн оройд үүр бариад орхичихоор болжморууд гүйгээд гүйгээд л орчихно. Харин би бол тэдэнтэй хамт тэр үүрэнд шахцалдахгүй. 

	— Агаарт их хүйтэн байдаг юм. Чи бас даарна шүү дээ. 

	— Би хүн юм чинь юу гэж даарах юм бэ? Хүн бол хамгийн мундаг гэж та эртээр хэлээ биз дээ. 

	— Тэр үнээн. 

	— Тээр! Тийм болохоор би даарахгүй. Хүүхдүүдийн толгой дээгүүр нисээд хүний хэлээр ярина. Хүүе, та нар хаачих нь вэ? гээд дуудна. Тэд эргээд харахад хэн ч байхгүй. Бүгд лав маш их гайхна даа. Тэгээд бид л худлаа хий хоосон юм сонсож дээ гээд цааш явахаар би дээрээс нь алим шиднэ. Бондгор хөөрхөн улаахан алим бороо шиг асгарч орно. Бүх хүүхэд амаа ангайн алим түүж идэхээр гүйлдэнэ. Тэгсэн чинь тэдний нэг нь:

	— Та минь ээ, энэ чинь манай байрны Нямаа байна шүү дээ. Бидэнд тэнгэрээс алим тасдаж аваад өгч байна гэж гайхан хашхирна. Бүх хүүхэд над руу гар даллан баяр хүргэнэ. Тэгэхээр нь би улам олон улаан алим авч шиднэ. Тэгтэл Дариймаа:

	— Энэ чинь болжмор л байна шүү дээ. Манай ах Нямаа хэзээ болжмор шиг байсан юм бэ? Та нар худлаа хэлж байна гэнэ. Тэгэхлээр нь би:

	— Дариймаа, миний дүү? Би чинь Нямаа ах чинь байхгүй юу. Чи намайг танихгүй байна гэж үү? ахиад миний дүү алим авах уу? Би чамд хамгийн томоос нь өгье гэж хүний хэлээр хашхирна... 

	Аав аа, та надад болжморын далавч олоод өгчихгүй ээ. Тэгээч ээ, аав аа! Тэгээд би болжмор шиг шулганан нисье гэж Нямаа гуйв. 

	— Хүний хүү болжмороос ч хавьгүй өндөрт нисдэг юм, миний хүү. Харин эхлээд сургуульд сууж, онц сурах хэрэгтэй. Тэгээд ирээдүйд суман цагаан онгоцны нисэгч болчхоод шунгинуулан дүүлээрэй гэж эцэг нь түүнд хэлэв. 

	 


ҮНЭНЧ НӨХӨР

	 

	Нямаа аавтайгаа хамт амралтад амрахаар очжээ. Тэндхийн цэцэрлэгт түүний үе тэнгийн олон хөөрхөн хүүхэд байлаа. Нямаа тэр жаалуудтай танилцаж дорхноо анд нөхөд болцгоов. Хүүхдүүд мурилзан тахирлан урсах цэнхэр голын хөвөөний ширдэг шиг ногоон зүлгэн дээр өдөржин тоглон наадах бөгөөд нэг өдөр огт санаандгүй хаа нэгтэйгээс хүрч ирсэн хөөрхөн хар хавыг олж үзжээ. Тэр бол үзэх бүрий өхөөрдмөөр үнэхээр хөөрхөн амьтан байлаа. Хар хавыг хүүхэд бүр өхөөрдөж, хар хав хүүхэд бүрд шарвалзан эрхэлжээ. Түүнээс хойш хүүхдүүд тэр хаваас салахаа болив. 

	Эцэг эх, эрхлэгч багш нар хэчнээн хориод ч нэмэр болсонгүй. Эзэнгүй хавыг хөөж туугаад ч явсангүй. Ингэж хар хав халамжит эзэдтэйгээ хамт үлдэв. Хүүхдүүдийн түрүүч амралтаас буцавч залгаж ирсэн жаалууд хар хавд хамгаас илүү хайртай болж байлаа. Хар хав тэднийг хааш л явна, сүүдэр шиг дагаж шидсэн модыг нь шүдээрээ зууж авчирч өгдөг байлаа. Бас зурам, хулгана хөөж зугаацуулна. 

	Гэтэл нэг өглөө босоход хар хав усанд шидсэн чулуу шиг ор мөргүй алга болжээ. Хүүхдүүд энд тэндгүй эрж хайгаад олсонгүй. Нямаа хаваа үгүйлж том том нулимс унагаж харамсан уйлав. Зарим хүүхэд өдрийн хоолоо дутуу идэв. Тэр өдөр хүүхэд бүр хэн нэгнийг үгүйлсэн мэт урвагардуухан өнжжээ. 

	Маргааш нь Нямаа ааваасаа амралтаас буцаж гэртээ харья гэж гуйв. Хар хав маань намайг орхиод явчихлаа. Одоо би энд байгаад яах вэ? гээд хүү нь том хүн шиг санаа алдахад аав нь хиртхийн цочжээ. Тэгснээ Нямаа:

	— Аав аа, нохой бол хилчин ах нарын дотнын шадар туслагч. Тиймээ? Би киноноос харсан юм гэв. 

	— Тиймээ хүү минь, тэр үнэн гэхэд Нямаа:

	— Нохой бол бас сэргийлэгчдэд ч хэрэгтэй. Хулгайчийг мөрддөг юм. Тиймээ аав аа?

	— Тиймээ. 

	— Нохой чинь хүнд маш их хайртай юм билээ, аав аа. 

	— Эзэндээ хайртай байлгүй яах вэ?

	— Сансарт анх нохой ниссэн, тиймээ?

	— Лайка гэдэг алдарт нохой шүү дээ, тэр чинь. 

	— Хонь малаа манадаг хоточ сайн нохойны тухай... 

	— Тиймээ тэр чинь миний хамгийн үнэнч нөхөр Банхар маань байхгүй юу. 

	— Тийм, тийм. Банхар шүү дээ, нээрээ. Би саналаа. 

	— Ээ дээ, мөн ч ухаантай нохой байсан юм даа хүү минь. 

	— Аав аа, нохой хүний сайн нөхөр, тиймээ?

	— Тэр үнэн, хүү минь. 

	— Тэгвэл яагаад хүмүүс нохойд хайргүй бас дургүй байдаг юм бэ?

	— Яаж байна?

	— Хар хавыг минь зодож хөөгөөд байсан. Тэгээд л хүмүүст гомдоод явчихлаа даа. 

	— Үгүй байлгүй дээ, миний хүү. Эзэн нь ирээд аваад явчихсан биз. 

	— Үгүй ээ, тэр биднээс салах дургүй юм чинь. 

	— Тэглээ ч гэсэн. 

	— Тийм сайн нохойг гомдоогоод ямар сайн байх вэ дээ. 

	— Ер өө, ер. 

	— Аав аа, нохой гөрөөснөөс сайн, тиймээ? 

	— Тэгэлгүй яах вэ. 

	— Гахайнаас бол бүр ч хавьгүй дээр дээ?

	— Ёстой, ёстой. 

	— Үхэр малаас ч илүү эзэн хүндээ хайртай. Тийм биз, аав аа?

	— Хэлээд яах вэ, хүү минь. 

	— Хүмүүс тийм байтал яагаад нохойнд зориулж «хөшөө» босгодоггүй юм бол?

	— Харин ээ хө. 

	— Энэ гөрөөсөнд, тэр гахайнд бас энэ үхэрт зориулаад «хөшөө дурсгал» босгочихсон л байна шүү дээ. 

	— Нээрээ тийм байна. 

	— Тэгсэн хэр нь нохойнд зориулсан «хөшөө» алга. Аав аа, би нохойн «хөшөө» ер үзээгүй, та үзсэн үү?

	— Яалаа даа байз. Санахгүй байна. 

	— Хүмүүс эсвэл мартчихсан юм болов уу, аав аа?

	— Хм... байна гэв үү? Аав нь Банхрыгаа гэнэт бодоод. 

	— Аав аа, та яагаад дуугарахгүй байна вэ?

	— Аа юу гэнээ, миний хүү? Яагаад дуугарахгүй

	— Ухаантай, хөөрхөн үнэнч сайн Банхрыгаа юу?

	— Тиймээ. 

	— Тэгвэл, та тэр нохойныхоо тухай яриач!

	— За хүү минь аав нь чамд анд гурван нөхрийн тухай, нохой хүүхэд, морь гурвын тухай ярьж өгье дээ. Анхааралтай чагнаад тогтоож аваарай. Мэдэв үү?

	— За... 

	Ингээд аав нь тэр хүүд Алтай баатар хөвүүн, алтан шарга морь, анч Арслан нохойны тухай сайхан үлгэр ярьж өгчээ, Нямаа хүү тэр үлгэрийг сүүлд чээжээр мэддэг, найз нөхдөдөө ярьж өгдөг болсон гэнэ лээ. 

	 


ДӨРВӨН УЛИРАЛ

	 

	Нэг

	 

	Анхны бороо орох уу, болих уу гэж тээнэгэлзсэн юм шиг эхлээд ганц нэгхэн зөөлхөн дусалснаа хэсэгхэнтэй ширүүсэж, хэсэг чагнасхийснээ ахин асгарч оров. Нямаа үеийн нөхдийнхөө хамт дэгдэн цовхчиж анхны бороог алга тосон угтлаа. Гудамж талбайд чийг үнэртэж урин дулааны амьсгал гэнэт ороод амьтан, ертөнцийг нэг мөсөн баясуулав. Уулын модод шороо тоосоо сэгсрэн гөвж, ус горхи эрчээ нэмэн эргээ, халин цэлэлзэв. Нарны элч наашилж хөлдсөн бүхнийг гэсгээгээд, навч цэцгийн түрүүч хөрс цоолон өндийхөд хөгшид гадаалж нар даган налайгаад хүүхэд багачууд хөгжилдөн дуу шуугиан нэмэгдэв. 

	Нямаагийн өмсдөг тоодгор хүрэн пальто гэнэт мөр даран хүндэрч аав нь түүнд алаг цоохор өмд, цамц дэлгүүрээс авч өгөв. Ээж нь эрээн даашинзаа өмсөн гоёж, аав нь авдраасаа цагаан саарал костюм, пиджакаа гарган зэхэв. Нэг өглөө босоход уулын мод нэлэнхийдээ улбаатан ногоорчихсон, цонхон дээрх цэцгийн цасан цагаан дэлбээ цоморлогоо нээн задалсан байлаа. Ингээд л энэ дэлхийд хавар ирлээ дээ хө гээд аав цэцгийн дэлбээг илэнгээ ээжид хөөршин өгүүлж, ээж магнай тэнийтэл мишээгээд аавын мушгирсан халимгаар оролдож зогсов. 

	— Ээж ээ, таныг эрээн даашинзаа өмсөхөөр хавар ирдэг юм уу? гэж Нямааг асуухад

	— Ай миний хүү тэгдэг юм. Амьтай бүхнийг сэргээн тэтгэх гэж, алаг дэлхийд амьдрал хөгжлийг дэвжээх гэж, ээжид нь бол эрээн даашинз өмсүүлэх гэж, энэ дэлхийг бас эрээн цэцэг, ногоон хөнжлөөр хучих гэж олон олон хавар орчлонд эргэж ирдэг юм даа гэж аав нь хэллээ. Хавар цаг гэдэг чинь тэгвэл хамгийн сайхан улирал юм байна даа гэж Нямаа бодов. 

	 

	 

	Хоёр

	 

	— Зун боллоо. Зуслан руугаа нүүе гээд аав нь ачааны машин авчирчээ. 

	— Хавар хаачсан бэ, аав аа? гэж Нямаа түүнээс гайхан асуув. 

	— Хамаг дэлхийд урин дулаан, хур бороо, цэцэг ногоо хайрлаад хаврын гурван сар явчихсаан, хүү минь. Ирэх жил эргээд л ирнэ. Зулзаган ногоо хэнзэлж томроод зуны гурван сар хаврыг залгаж авдаг юм гэж эцэг нь хариулжээ. 

	Зусланд зугаатай сайхан байлаа. Алтан наран зулай дээрээс зөөлхөн төөнөж, хөх цэнхэр, хундан ягаан, цасан цагаан, дэнлүүн шар өнгө өнгийн цэцэгс хөл гишгэх газаргүй алагтан найгана. Үлгэрт гардаг муурын байшин шиг зуслангийн цамхгууд шугамдчихсан мэт жигдхэн эгнээд айл бүрийн гадаа хөөрхөн жаалууд хөөцөлдөн тоглоно. Уулын модод битүүдээ өвч ногоорон, салхин аясаар нуугин шуугьж уянгын дуу шивнээд бүр ойрхон хөхөө шувуу хүг хүүг, хүг хүүг хэмээн цээлхэн донгодно. Ширдэг шиг ногоон зүлгэн дундуур могой шиг шургалан мурилзсан уулын бяцхан горхины дошгин боргио оволзон харгиатаж ёроолд нь хэвтэх бөв бөөрөнхий, дув дугариг, гурвалжин бас дөрвөлжин, улаан, цагаан, усан цэнхэр өнгийн гоёхон чулуунууд нарны туяанд ус нэвт солонгорч эрдэнийн шигтгээ адил гялтганаж байв. 

	Нямаа машины кабинаас үсрэн бууж үеийн нөхөр Баярын хамт хүйтэн булгийн зүг хөл газар хүрэхгүй. уралдан дэгдлээ. Арсайж барсайх асган хадны ёроолоос элс бургиулан оргилох ботгоны нүд шиг цэвэрхэн цэнгэг булгийн ус шүд хага ташим цэв хүйтэн байв. Зусланд гарахаар зун болдог юм байна шүү дээ. Мөн гоёо. Хамгийн сайхан үе лавтайяа зун цаг мөн биз ээ гэж Нямаа бодлоо. 

	 

	 

	Гурав

	 

	Наадмын маргааш намар болдог гэж хөгшчүүл ярилцдаг сан. Энэ жил даг агаар цаанаа л нэг сайхан байна. Урт намар болох байх аа гэж аав нь ярьжээ. 

	— Аав аа, зун тэгээд хаачих юм бэ? Зусландаа үлдэх юм уу? Би бас үлдэнэ ээ. Зун цаг сайхан гэж Нямаа эрс шийдэмгий хэлжээ. 

	— Хүү минь чи бага байна, хүсэл мөрөөдөл чинь балчир байна. Уужим хорвоод юм бүхэн усны урсгал эргэж байдаг юм. Найм хүрээд сургуульд орохоороо Нарийн учрыг чи мэдэх болно гэж эцэг нь хариулав. 

	Зуныг залгаад намар болдог юм байна. Зусландаа үлдэж лав болдоггүй юм байна гэж Нямаа ойлгов. Удалгүй уулын модод захаасаа шаргалтаж усны шувууд зэллэн ганганалдаж алтан дэлхий өнгөө хувирган, алаг цэцэг хагдран унаж эхэлжээ. Нямаа аав ээжтэйгээ ууланд гарч модонд авиран сагсайсан самраас саваараа дүүртэл түүж хэрэм шиг харайн дэгдэж, болжмор шиг шулганан баясав. Хөвд мэт хөвсийх навчин дунд улаахан аньс шүр адил бөнжийж, байсхийгээд л дайралдах цэнхэр нэрсийн ширэнгэ ойн цоорхойд тэнгэр шиг хөхрөх ажээ. Аав, ээж, хүү гурав гэдсээ цадтал нэрс идэж, ам хамраа, бас арван хуруугаа арилшгүйгээр жимсээр буджээ. Дээгүүр, хурган цагаан үүлс түргэн түргэн нүүж, дэргэдүүр жимс бөнжигнөн, ой найгана. Уулын голын шаргиа чихнээ чимэгтэй хөөмийлж, үе үехэн сэвсхийх салхинд моддын үзүүр үргэх мэт хөдлөн шуугих бөгөөд хаа нэгтээ мөчир тасхийн хугарна. 

	Сэр сэр салхи сэм сэмхэн хөдлөхөд түрүүчийн ганц нэгхэн шар навчис тасран тасран унаж, эргэлдэн хийснэ. 

	— Алтан намар аа гэж! Цаг хугацаа мөн түргэн өнгөрөх юм даа гээд аав нь санаа алдан бодлогоширч уулсын толгой ширтэв. 

	— Аав аа, алтан намар удах уу? Дандаа ингээд л жимс идээд, самар түүгээд суувал мөн гоё оо! Тиймээ аав аа? гэж Нямаа асуув. 

	— Ай, миний хүү мөн томоогүй амьтнаа даа. Намрын улирал бас л гурван сар үргэлжилдэг юм. Дараа нь дун цагаан өвөл залгана. Эх сайхан газар нутагт минь эргэх дөрвөн улирал хавар, зун, намар, өвөл ээлжлэн ирж улиран оддог юм даа гэв. 

	— Аав аа, хамгийн сайхан улирал намар цаг. Яагаад гэвэл жимс идэж самар түүгээд... 

	— Тиймээ миний хүү, намар сайхан улирал. Улс амьтанд ухаан бодол нэмдэг юм гэв. 

	 

	 

	Дөрөв 

	 

	Өвөл болжээ. Ганцхан өглөө бүх дэлхий дун цагаан өнгөтэй болсон байв. Зөөлхөн сэвсгэр цас будран бургилан орж байлаа. Орчлон ертөнц нилдээ үүлэн хөшгөөр бүрхэгдсэн мэт агаад эргэн тойрон бүхэлдээ орог саарал манан, цан хүүрэгт дарагджээ. Цэцэрлэгтээ явах гэж өглөө эртлэн боссон Нямаагийн амнаас уур савсана. 

	Ганган цэнхэр пальтотой Нямаа тэнгэрээс эргэлдэн бүжиглэн буух сая живаа цасан ширхгийг алга тосон ажиглан харах гэж түрүүлэн гүйв. 

	Анхны цас хүн бүрд баяр баясал авчирчээ. Ээж нь хүүгийнхээ хойноос хүүхэд шиг хөөцөлдөн гүйв. Түүний өмссөн ув улаан пальтоны шаргал үнэгэн зах дээр сэвсгэр цагаан цас хөвсийтөл дарж байлаа. Ээж, хүү хоёр газар дээгүүр биш харин үүлэн дунд умбан шумбан хөвж явах шиг санагдана. Нямаагийн нялх шингэн хоолойгоор час час инээх нь эцгийн чихнээ хадахад хамаг бие хөнгөрөх шиг болж тэдний араас хол хол гишгэн харайлгав. 

	Цас, цас... цав цагаахан цас, цасан цагаан тэнгэрээс цалин мөнгөн газар луу аажимхан, асгаранхан бууж байлаа. Орог саарал орчлон дундуур цэнхэр, улаан, саарал гурван цэг ойртон холдон, ойртон холдон байв... Ингэж Нямаа нэгэн шинэ өвөлтэй золгожээ. 

	Долоо хоногийн дараа тэр аавтайгаа хамт ууланд гарч уулын уруу руу мөнгөн цагаан чаргаар нисэх мэт хурдлан гулгаж тоглов. Эхлээд буухад жавар хацар хайран тас, шавхуурдана. Эргэн тойрон хүүхэд багачууд хөгжилдөн шуугилдаж зандан хүрэн цана, мөнгөн цагаан чаргаар хараацай адил харван нисэж, гулган бууж байлаа. Өөлөөд засчихсан юм шиг цасан толгодын оройгоос өдий төдий багачуул өндрөөс нисэх адил газрын уруу руу сум шиг шунгинан буух нь Нямаад бахархалтай бөгөөд жавхаатай сайхан байв. 

	Түдэлгүй Нямаагийн хоёр хөл бүлээцэж хацар нүүр халуу дүүгэн дулаацав. Тэр аавтайгаа ахин дахин гулгаж бас цасаар шидэлцэж өдөр дунд өнгөртөл тоглов! Өнгөт цагаан цасаар өвлийн өвгөн босгож хамар, ам, нүд, чихийг нь хачин сайхнаар урлаж яг амьд юм шиг болголоо. 

	— Өвөл цаг өөдсөн чинээ биеийг чинь өлчир болгодог юм. Салхи сөрөн гүйж амьсгалаа задлан, цас шидлэн тоглож биеэ чийрэгжүүлбэл өвчин эмгэг тусахгүй, өтөлж амархан хөгшрөхгүй. Цанаар гулгаж, цастай нөхөрлөж тив дэлхийд алдраа дуурсгасан тэргүүн зэргийн тамирчин болохыг багаасаа хичээ, миний хүү! гэж эцэг нь хүүдээ захихад

	— За аав аа, заавал би тамирчин болно оо гэж Нямаа хэлээд өвөл цаг гэдэг чинь мөн л сайхан улирал юм даа гэж бодов. Жилийн дөрвөн улирал Нямаад дөрвүүлээ юугаар ч сольшгүй онцгой сайхан санагджээ. 

	Эргэх дөрвөн улирал ээлжилсэн эх орноо хайрлах сэтгэл төржээ.

	 


СЭТГЭЛ ЗОВСОН НЬ

	 

	Нямаа галт тэргэнд сууж алс холыг зорив. Галт тэрэгний гэгээвчээр жирэлзэн өнгөрөх байшин барилга, шонгийн мод, морьтой хүн, сувдан цагаан хонин сүргийг сонирхон харж явах гэдэг түүнд зугаатай соньхон байжээ. 

	Төмөр замын нэгэн өртөөн дээр галт тэрэг түр зогсов. Хэсэг хүүхэд буудлын тавцангаас холгүй хоёр тал болон байлдаж тоглоно. 

	Нямаа түүнийг хараад хоёр нүд нь очлон гэрэлтсэнээ төдхөн санаашран уйтгарлаж орхив. Галт тэрэг хөдөлж өтгөн модтой өндөр уулсын дундуур хурдлав. Тэгэвч хүү энэ тэрийг сониучирхан харахаа болиод хөмхий зуун бодлогоширч, санаа сэтгэл зовуурилангуй явлаа. 

	— Миний хүү юу бодоо вэ? гэж аав нь түүнээс гайхан асуув. 

	— Аав аа, би нааш гарахдаа цэцэрлэгийнхээ отрядын даргаа хэн нэгэнд нь орлуулахаа мартаж орхижээ. Өдийд даргагүй болохоор манай отряд «дайсанд» ялагдаж байгаа байх даа. Надаас л боллоо гээд Нямаа санаа алдав. Аав нь инээмсэглэн түүний толгойг илээд:

	— Чи чинь орлогчгүй отрядын дарга байсан юм уу? гэхэд хүү:

	— Нээрээ Сүхцэрэн бий шүү дээ. Манай Сүхцэрэн ёстой мундаг. Аягүй хурдан гүйдэг, бас их тэнхээтэй. Миний баруун гарын үнэнч туслагч байхгүй юу гэж бахархан хэлэв.

	— Миний хүү санаа зовох хэрэггүй. Сүхцэрэн чинь чамайг орлож отрядаа даргалах биз гэж эцгийнхээ итгэлтэйгээр хэлэхэд: 

	— Ура! Тэгвэл манайх улаан армийн отряд хэвээрээ байх юм байна гээд хүү баясан инээв.

	 


ХӨӨРХӨН ХӨХ ТУУЗ

	 

	Нямаа найман нас хүрч сургуульд оров. Үсэг нүдэлж, үг холбодог боллоо. Үеийн олон нөхөдтэй ч болов. Нямаа, Цэцэгмаа гэдэг цэвэрч хөөрхөн охинтой хамт нэг ширээн дээр тохой нийлүүлэн сууна. Цэцэгмаагийн өмссөн сурагчийн дүрэмт хувцасны зах, ханцуй ямагт цас шиг цайрна. Түүний хувцсан дээр ганц ширхэг хялгас ч үл тогтох бөгөөд хувцас нь хунирч үрчийх гэж ер үгүй. Хүрэн шаахай нь гэхэд л дандаа нүүр харагдмаар гялалзаж явна. Нямаа тэр охиноос дутахгүй цэвэрч байхыг хичээх болжээ. 

	Цэцэгмаа их хөөрхөн ааштай. Нөхөдтэйгөө инээмсэглэж ярина. Нөхдөө ихэд хүндэтгэнэ. Найз нарынхаа төрсөн өдөөр заавал баяр хүргэнэ. Заримдаа хэн нэг нь төрсөн өдрөө мартчихсан байхад Цэцэгмаа марталгүй байж байгаад гоё цэцэгтэй ил захидал, үлгэрийн ном бэлэглэдэг юм. Тэр бас их тусархуу охин. Үзэг, харандаагаа мартсан хүүхдэд Өөрийнхийгөө харамлалгүй өгнө. Нямаад нэг удаа баллуураа өгч тусалсан юм. Түүнээс хойш Нямаа түүнийг яаж баярлуулах вэ гэж бодох болов. Тэр биднийг дандаа баярлуулдаг шүү дээ гэж хүү боджээ. 

	Ингээд Нямаа байлдаантай кино үзэх гэж олон хоног цуглуулж хуримтлуулсан нэг төгрөгийн задгай мөнгөөрөө дэлгүүрээс тэнгэр шиг хөх өнгөтэй хөөрхөн тууз худалдаж авав. Бас хонхон улаан цэцгийн зурагтай ил захидал дээр «Дурсгал болгов» гэж хичээнгүйлэн бичжээ. Цэцэгмаа миний өгсөн хөх туузыг үсэндээ зангидна даа гэж Нямаа баясан бодож, сэтгэлдээ дүрслэн ганцаараа инээмсэглэж явав. 

	Нямаа сургууль хүрэх замдаа Цэцэгмаатай дайралдаад хөх туузаа ил захидалтайгаа гаргаж өглөө. Гэтэл түүнтэй хамт явсан Болормаа өөрийгөө ялгаварлав гэж Нямаад гомдов. Нээрээ тэгж байгаа юм уу гэх шиг Цэцэгмаа бас түүн рүү дүрлийтэл гайхан ширтэв. Жаал хүү яахаа мэдэхгүй сандрав. Болормаа яагаад миний санаанд ороогүй юм бол гэж Нямаа гайхан тээнэгэлзсэнээ гэнэт мэргэн ухаан сийлж:

	— За тэгвэл та хоёр тээр тэнд байгаа модны тэндээс нааш уралдчих. Хэн түрүүлсэнд чинь би үүнийг өгье гэлээ. Хоёр охин бие биес рүүгээ нэгэнтээ харснаа зулзаган хус мод руу зуузай холбон гүйлдэв. 

	Нямаа нээг, хоёр, гурваа! гэж хашхирахад тэр хоёр урд хойноо орон уралдлаа. Цэцэгмаа түрүүлчхээсэй гэж Нямаа хүсэж байв. Найз хоёр охин түүний дэргэд бараг, тэгэхдээ Болормаа яльгүй түрүүлж иржээ. Нямаа Болормаад хонхон улаан цэцэгтэй ил захидлаа, Цэцэгмаад хөөрхөн хөх туузаа өгчээ. Гурван найз хөхүүн баяртай хөтлөлцсөөр сургуулийнхаа зүг алхацгаав.

	 


ЗАХИА

	 

	Нямаагийн ээж гадаадад ажлаар явжээ. Жаал хүү ээжийгээ эргэж ирэх өдрийг хуруу даран тоолж хүлээв. Тэгтэл ээжээс нь захидал иржээ. Нямаа! Миний хүү хичээлээ сайн давтаарай. Ээж нь удахгүй очно. Миний хүү ээждээ юу захих вэ? Би чамд гоё гоё зурагтай үлгэрийн ном авсан шүү гэж эх нь түүнд бичсэн байв. 

	За байз, ээждээ юу захих вэ гэж хүү оройжин бодов. Танк юм уу аль эсвэл гал улалзуулан бууддаг автомат буу захидаг юм билүү. Сэлэм далайсан баатар морин цэрэг ч гоёхон доо гэж, Нямаа хүү их л олон юм эргэцүүлэн бодов. Юм бүхэн түүнд сайхан санагдаж, юуг чухам эрхэмлэн онцолж сонгохоо мэдэхгүй байлаа... 

	Маргааш нь Нямаа ээждээ захидал бичлээ. «Хайрт ээж ээ! Захиаг тань өчигдөр хүлээж авсан. Одоо би таны захиаг шүлэг шиг чээжээр хэлж ч чадна шүү. Захиагаа би дэрэн дороо хийж унтсан. Их сайхан амарч, ёстой гоё зүүд зүүдэллээ. Их гоё зүүд. Тэгсэн хэрнээ юу зүүдэлснээ бодоод бодоод огт санахгүй юм. Бодоод л байгаа. Таныг ирэхээс наана бодож олохыг л хичээе. За юу, ээж ээ» гэжээ. 

	 


ХӨДӨЛМӨРИЙН ҮР ШИМ

	 

	Нямаа аавтайгаа хамт өвөөгийндөө айлчлан очив. Самбуу гуай түүнийг бааз руугаа алдар тэмдэглэх үдэшлэгт авч явлаа. Тусгайлан зассан улаан бүтээлэгтэй урт ширээний ард энгэр дүүрэн одонтой өвөөг нь урьж хүндэтгэн суулгажээ. Гэр бүлийн хүмүүсийг мөн тэр ширээнд урьжээ. 

	Баазын дарга саятан жолооч Самбуу гуайн хөдөлмөрийн алдрыг тэмдэглэх үдэшлэгийг нээж үг хэллээ. Өвөө нь «Зил—130» машинаараа эвдрэл гэмтэлгүй сая километр зам туулж, улсын аварга тээвэрчин цолоор шагнуулсан юм байна гэдгийг Нямаа хүү баазын даргын үгнээс олж мэдэв. 

	Нямаа өвөөгөөрөө бахархан суулаа. Самбуу гуайд алга ташин баяр хүргэж байгаа хүмүүс ач хүүд нь адилхан баяр талархал дэвшүүлж байх шиг Нямаад санагдаж байв. 

	Манай Самбуу гуай энэ баазын тулганы чулууг тулалцаж улсын аварга тээвэрчин болсон бол гэргий Цэрмаа гуай нь байгууллагынхаа алдар хүндтэй аварга ажилчин юм. Цэрмаа гуайнхаа ачаар бид албан тасалгаандаа цэвэрч боловсон суудаг улс гэж баазын даргыг хэлэхэд хүмүүс алга нижигнүүлэн ташицгаав. 

	Энэ баазад хорин жил цэвэрлэгч хийж, хөдөлмөрийн хүндэт медалиар шагнуулсан эмээгээ жаал хүү хайрын нүдээр ширтэж борхон зүрх нь булгилан догдолж суулаа. Баазын дарга, Нямаагийн аавыг их чадалтай инженер механик хүн гэж танилцуулав. Удаах эгчийг нь тэргүүний оёдолчин, сайн дурын уран сайханч гээд эднийхэн цөмөөрөө эрхэм сайн. хөдөлмөрч улс байгаа юм гэхэд хүмүүс баяр хүргэн алга ташицгаав. 

	Харин Нямаа хүү саяхан нэг хичээлд дунд дүн авснаа гэнэт санаад орох газраа олж ядан, хамаг бие нь хөлрөн халууцав. Ашгүй, намайг үзэлгүй, мартаад өнгөрөх болов уу гэж жаал хүү бодтол баазын дарга босож хүмүүст хандан:

	— Одоо би та нарт Самбуу гуайн ач хүү, сурагч Нямааг танилцуулъя гэлээ. Хүмүүс чив чимээгүй болж, түм буман харц түүнийг сониучирхан ширтэж байв. Нямаагийн хоёр чих гэрэлтэн улайжээ. Баазын дарга түүний толгойг илээд:

	 — Сурагч Нямаа бол онц сайн нүдлэн хамгаалагч, өвөөгөө дуурайсан хөдөлмөрч хүү байгаа юм гэв.

	Жаалхүү баазын даргыг гайхан харж зогсов. Тэр ах чангаар үргэлжлүүлэн, манай Нямаа хүү өнгөрсөн ням гаригт өвөөдөө ажилд нь тусалж, бас баазын хашааны ойролцоох замаар хөглөрсөн өчнөөн төчнөөн өгөр хадаасыг болжмор шиг түүж цуглуулаад авчирч өгсөн байна. Одоо олон машины дугуй хадаасанд хатгуулж хагарч цоорохоо больсон шүү. Ийм л сайн хүү дээ, манай Нямаа! гээд түүний гарыг чанга атгаж баяр хүргэв. Хүмүүс бүгдээрээ алга ташиж, түүнд баяр хүргэв.

	Нямаа хайрцаг хадаас түүснээ таг мартсан байжээ. Харин баазын дарга, олон жолооч ах нар нь түүнийг мартаагүй байв. Хөдөлмөрийн үр шимийг хүмүүс ер мартдаггүй ажээ. 

	 — Ах аа, би ахиад зөндөө олон хадаасыг залхууралгүй түүнэ. Бас хичээлээ сайн давтаж онц сурах болно. Тэгээд өвөө шиг алдарт жолооч болно гэж Нямаа хүү баазын даргад баярлан хэллээ.

